
VAT, art mo kraft

A Festok

Buklet ia oli printim long festaem long manis
Mei 1998 mo oli rivium o mekem sam jenis
long hem bakegen long Oktoba 2005. Eni
jenis we bae i tekem ples afta long det ia bae
ino stap insaed long buklet ia.

Valiu Aded Takis - Wanem ia?

VAT hemi takis we i aplae long ol mane we
yumi spendem. Hemi tru se las man we i
yusum guds mo sevis nao i mas pem takis ia
mo hemi kamaot blong mekem se takis we
Gavman i jasem long ol mane we oli spendem
hemi semak mo hemi fea long evriwan. Hemi
no wan takis we ol man we oli salem ol guds
mo sevis oli mas pem. Olgeta oli stap nomo
blong kolektem takis ia long bihav blong
Gavman.

VAT bambae i no sapotem sam saplaea be
long narasaed hemi go agensem ol narafala
saplaea. Takis bambae i aplae long evri kaen
guds mo sevis nomata sipos Gavman, wan
bisnis o wan non-profit oganaeseisen i
saplaem. Hemi no wan takis we i kavremap ol
profit mekem se Gavman i no wari tumas long
hamas profit i stap kamaot long ol guds o sevis
we yu saplaem.

Folem loa wan man we i stap dro o i mekem ol
kraft i save rejista long saed blong VAT mo
sapos hemi i rejista, i .min se bae hemi kat
samfala niw laeabiliti mo responsibiliti.

Stamba tingting blong buklet ia hemi blong
eksplenem olsem wanem bambae VAT i
afektem yu mo blong givimaot ol spesel
infomeisen  blong helpem yu blong
andastandem VAT mo disaed sipos yu mas
rejista o no.

Blong save moa infomeisen long saed blong
rejistreisen mo olsem wanem blong pruvum
VAT, yu save ridim buklet ia we taetol blong
hem hemi “ VAT - Yu nid blong rejista o
no?”.

Olsem wanem VAT i wok
Hemi tru blong talem se i gat tu wei we VAT i
stap wok long hem :

e Wan man we i rejista, olsem wan artis we
tenova blong hem i ova long milian Vatu
long wan yia, hemi pem 12.5% takis long
evri guds mo sevis we hemi pem blong
yusum long bisnis blong hem. Be hemi
save kleim from wan kredit long takis ia,
hemia i mekem se long end artis i no
pem wan takis nating.

e Artis i mas inkludim 12.5% VAT long
praes blong evri guds mo sevis we hemi
salem, mo afta hemi pem amaon ia maenas
(-) VAT long ol pejes i go long VAT Ofis
insaed long Dipatmen blong Kastoms mo
Inlan Reveniu - hemia i mekem se long
end kastoma nao i pem evri mane long
saed blong VAT.

Hemi klia se evri Vatu we yu pem long saed
blong VAT bambae yu karem bak supos yu
rejista. Eksampol, yu pem sam pent mo kaliko
blong pentem long wan saplaca mo mane
blong hem i kasem 40,000 Vatu plas 5,000
Vatu olsem VAT we yu mas pem i go long
saplaea.

Afta yu pentem wan pija mo salem long wan
praes blong 80,000 Vatu plas 10,000 Vatu
olsem VAT. Yu kolektem 10,000 Vatu ia long
kastoma afta yu didaktem 5,000 Vatu we yu
bin pem i go long saplaea afta yu sendem
balens we i stap (we hemi 5,000 Vatu) i go
long VAT Ofis. Be, i no nid blong yu wet
kasem taem we yu salem pija ia bifo yu kleim
from VAT we yu pem long ol pent mo kaliko
ia mo evri narafala pejes. Hemia i minim se yu
save kleim from wan kredit long riten period
we yu pem ol samting ia long hem.

Long fasin blong wok, from se wan man i save
kleim from wan kredit long input takis, i
mekem se evri takis ia i go tru long prodaksen
mo distribusen jen, mo las kastoma we 1 pem
guds mo sevis ia nao bambae i pem takis ia.
Semak olsem evri narafala praevet konsuma,
ritela bambae i pem VAT tu long eni guds o
sevis we hemi usum long praevet yus blong
hem.

B Rejista long saed blong VAT

Hu nao i mas rejista?

Sipos aktiviti blong yu hemi wan praevet
rikrieisenal aktiviti o wan hobi, bambae yu no
save rejista from se aktiviti ia hemi no wan
takisebol aktiviti.

Sipos yu no sua sipos aktiviti we yu stap
mekem hemi wan takisebol aktiviti o no,
bambae VAT Ofis i save givhan long yu blong
faenemaot hemia. Sipos aktiviti blong yu hemi
wan takisebol aktiviti, mo

e sipos tenova blong yu i no bitim 4 milian
Vatu long wan yia, yu save disaed blong
rejista o no rejista long saed blong VAT;

e sipos tenova blong yu i ova long 4 milian
Vatu long wan yia, yu mas rejista long
saed blong VAT mo kam olsem wan
‘rejista memba’.

Ol gud saed blong rejista

Yu save kleim from wan kredit o rifand from
ol mane we yu pem long saed blong VAT
taem we yu pem ol samting blong yusum long
bisnis blong yu olsem ol pent, klei mo plante
samting moa. Be sipos yu no rejista, bambae
yu no save kleim mo bambae VAT i mekem se
ol praes blong yu i mas go andap. Mekem se
yu mas fos blong leftemap ol praes blong yu
insaed long bisnis. Hemia bambae i no wan
bigfala wari sipos yu stap salem ol guds mo
sevis long ol pipol we oli no rejista olsem
jeneral pablik, from se ol praes blong yu
bambae oli semak nomo o i daon bitim hemia
blong ol artis we oli rejista mo putum VAT
long ol praes blong olgeta.

Be bambai hemi wan wari long yu taem yu
salem ol guds mo sevis blong yu long ol pipol
we oli rejista from oli save kleim from wan
kredit long ol mane we oli spendem long VAT
long ol pejes blong olgeta, we i minim ol sel
blong yu. Sipos yu no rejista bambai olgeta 1
luk ol praes blong yu se oli hae bitim ol praes
blong wan man we i rejista. Eksampol, sapos
yu wan man we i stap dro mo salem mo ol
kastoma blong yu oli rejista, bambae olgeta oli
wantem kleim bak VAT long ol pejes blong
art blong yu. Be bambai oli save kleim nomo

sapos yu tu yu rejista mo yu bin jajem VAT
long praes blong art blong yu.

Ol nogud saed blong rejista

Wanem i nogud long saed blong rejista long
VAT hemi olsem se yu mas kipim evri rikod
blong VAT mo mas pruvum takis ia long VAT
Ofis. Hemia bambae i no had tumas blong
mekem from :

e Plante long ol pipol we oli wantem rejista
bambae oli stap kipim sam kaen rikod
finis. Long plante keis bambae i nid blong
mekem ol smolsmol jenis nomo long ol
rikod ia blong oli save fulmap ol VAT
riten.

e From VAT hemi stap long wan singol reit
mo hemi kavremap kolosap evri kaen guds
mo sevis, bambae hemi isi nomo blong
wokemaot VAT.

Samari

Sipos tenova blong yu hemi no ova long 4
milian Vatu long wan yia, desisen blong yu
blong rejista bambae i dipen long hu nao yu
stap salem ol guds mo sevis long olgeta.
Olsem, sipos ol pipol ia oli rejista o no.

Sipos yu stap salem plante long ol guds mo
sevis blong yu i go long ol pipol we oli no
rejista, ating ol praes blong yu bambae oli moa
jip bitim hemia blong olgeta we oli rejista mo
oli stap salem semak guds mo sevis olsem yu.
Hemia i minim se bambae yu save gohed
blong stap ranem bisnis blong yu be i no nid
blong fulmap ol riten fom. Hemia bambae i tru
espeseli sipos plante long ol sel praes blong yu
oli kamaot folem swet blong yu nomo. Ating
bambae i moa gud sipos yu no rejista.

Sapos yu stap salem ol guds blong yu long ol

pipol we oli rejista, i kat 2 samting we yu save

tingabaot blong skelem se bai yu rejista o no.

e Sapos yu no rejista bambai yu luk se ol
kost we bambai yu fesem oli go andap.

e Sapos yu rejista i kat smol wok blong
prodiusim VAT riten wan wan manis.

Sipos yu no rejista:

e Bambae yu mas pem VAT long evri pejes
blong yu be long semtaem bambae yu no
save kleim from wan kredit long ol VAT
we yu pem;

e Bambae yu nid blong leftemap ol praes
blong yu blong winim bak ol mane ia we
yu spendem long VAT o kavremap olgeta
long praes blong yu blong yu mekem se,
profit blong yu i stap semak nomo.

Sipos yu rejista:

e Bambae yu mas pruvum VAT long VAT
Ofis. Ating bambae yu nid blong adjastem
ol praes blong yu tu blong kavremap
12.5% VAT. Stret amaon we bambae ol
praes blong yu oli jenis long hem bambae
oli dipen long level we ol reit blong impot
diuti mo tenova takis mo/o sevis takis we
oli kavremap ol prodak we yu stap salem
oli go daon long hem;

e Bambae yu mas pem VAT long evri pejes
blong yu be long semtaem bambae yu
save kleim from wan kredit long ol VAT
we yu pem;

e Posisen blong net kash bambae hemi
semak olsem we i stap be bambae yu nid
blong fulmap wan VAT riten fom long
evri manis. Sipos yu stap kipim finis ol
gud rikod, bambae hemia i no wan
hadwok nating long yu.

COlgeta ekwipmen mo rikod

Kas Rejista

Ol bisnis we, folem loa oli mas rejista long
saed blong VAT, oli mas yusum kas rejista
long bisnis blong olgeta. Teip blong kas rejista
1 mas:
e rikodem eni mane we hem 1 risivim,
mo;
o rikodem deit mo totol blong evri mane
we hemi risivim long wan dei;.

Ol bisnis we oli rejista long saed blong VAT
bae oli mas askem apruvol blong Darekta
blong Dipatmen blong Kastoms mo Inlan
Reveniu sipos oli no wantem yusum kas
rejista.

Olgeta Invois

Bambae yu no nidim eni spesel dokumen
sipos yu stap salem olgeta guds o sevis i go
long ol memba blong jenerol pablik

Be sipos wan man we 1 rejista i askem blong
yu givim wan Takis Invois long hem folem
sel blong eni kaen guds mo sevis, yu mas
givim long hem. Long kaen keis olsem ia ol
rul ia nao oli aplae:

e I no nid blong givim wan Takis Invois
sipos amaon blong sel i no kasem 5,000
Vatu be yu mas pruvum sel blong yu long
olgeta wetem wan risit o wan narafala
kaen pruf.

e Sipos amaon blong sel i ova long 5,000
Vatu (VAT i stap insaed tu), Takis Invois i
mas soem ol samting ia:

= toktok ia Takis Invois long wan klia

ples

wan serial namba blong invois

nem, KT namba mo adres blong

saplaea

= nem blong man we i risivim saplae

= deit we yu raetem invois

= kwantiti o volium blong ol guds o

sevis

= wan smol toktok blong talem wanem
guds mo sevis we yu saplaem

= 1save gat pracs we i gat VAT insaed o
wan steitmen se hemi kavremap takis;
o totol amaon blong takis, praes we i
no gat VAT insaed mo praes we i gat
VAT insaed.

=
=

Sipos yu stap salem ol guds mo sevis long ol
pipol we oli rejista long saed blong VAT,
bambae yu nid blong gat wan gud saplae blong
ol Takis Invois.

I gud blong yu mas save se yu mas kipim ol
Takis Invois tu blong bakemap kleim blong yu
blong ol input kredit long ol guds mo sevis we
amaon blong olgeta i ova long 5,000 Vatu we
yu pem. Be, i no nid blong sendem ol Takis
Invois ia wetem wanwan riten. Blong eni guds
0 sevis we yu pem mo amaon blong hem i no
ova long 5,000 Vatu, bambae yu nid yet blong
soem sam kaen pruf o risit se yu bin pem
samting ia. Yu mas kipim ol rikod blong yu
long wan period blong sikis (6) yia.

D VAT kredit long ol
pejes/ekspenses

Yusum hom olsem studio o ofis

Sipos yu mas rejista o yu disaed blong rejista
long saed blong VAT, yu save kleim from wan
kredit long olgeta VAT we yu spendem long
evri guds we yu pem blong yusum long bisnis
blong yu. Long plante keis, bambae i klia
nomo blong yumi luksave olgeta pejes ia mo
bambae hemi isi blong wokemaot VAT kredit
blong olgeta. Be samtaem bambae hemi no isi
tumas blong wokemaot o blong luksave.
Eksampol, yu save yusum hom blong yu
olsem wan studio o ofis.

Yu save kleim long saed blong VAT from
olgeta guds mo sevis we yu pem blong yusum
long bisnis blong yu nomo. Hemia i minim se
eni mane we yu pem long saed blong VAT
taem we yu pem wan desk, fenija, o steiseneri,
mo yu stap tingting blong yusum long wan
studio o ofis o long bisnis, yu save mekem
wan kleim blong askem kredit. Hemia i semak
tu long saed we yu save kleim from wan kredit
blong VAT long olgeta materiel we yu yusum
blong kavremap floa, peint, wol pepa mo eni
narafala samting moa blong finisim wan rum
we bambae yu yusum olsem wan studio o ofis.
Sipos yu pem wan samting blong yu mo yu
stap yusum long saed long bisnis blong yu mo
long praevet tu, yu save kleim from wan VAT
kredit long hamas yu yusum samting ia long
saed blong bisnis blong yu.

Eksampol 1: Sipos yu gat wan telefon long
ofis blong yu mo yu stap yusum telefon ia
75% long saed blong bisnis mo 25% long saed
blong praevet kol, yu mas mekem ol adjasmen
ia:

VAT
Telefon rent blong 2 manis
8,000
Plas 12.5% VAT
1,000

9,000

Yu save kleim from 750 Vatu we hemi pat
blong VAT (75% blong 1,000 Vatu).

Sipos i gat ol jaj blong praevet kol tu long
telefon akaon, bambae yu save kleim from
wan VAT kredit long ol bisnis kol nomo.

Eksampol 2: Sipos long eksampol we i stap
andap, yu stap yusum telefon ia 75% long saed
blong praevet kol mo 25% long saed blong
bisnis, yu save kleim from 250 Vatu we hemi
pat blong VAT (25% blong 1,000 Vatu).

Yusum praevet trak long bisnis

Long saed blong trak i gat tu defren situeisen
we yu save fesem:

e Sipos hemi klia se yu yusum trak ia
fulwan long bisnis nomo, yu save kleim
from wan ful VAT kredit long mane we yu
spendem blong pem mo ranem trak ia;

e Long eni narafala keis, sipos yu yusum
trak ia long saed blong praevet yus mo
blong bisnis. Blong mekem se yu save
kleimem wan kredit long pejes praes mo
ol kost blong ranem trak (hemia long saed
blong bisnis nomo). Yu mas kipim wan
lok buk blong tri manis long wan tri yia
period blong givim yu wan aedia long
hamas nao yu save kleim long hem. Hemia
from se bisnis hemi spendem mane blong
ranem trak ia. Sipos yu nidim moa
infomesen long saed ia yu save go long
VAT Ofis mo karem wan polisi stetmen
long saed blong yus blong trak.

Yu mas raetem wan aplikeisen leta i go long
VAT Ofis bifo yu save mekem wan kleim
from wan kredit long pejes praes blong wan
trak. Hemia hemi aplae long eni trak we yu
pem blong bisnis.

E Olgeta defren kaen sel

Olgeta stoa we oli salem ol handikraft

I gat ol spesel poen we oli tokabaot bisnis
blong ritel stoa mo ol poen ia oli stap insaed
long buklet ia we taetol blong hem hemi “VAT
mo olgeta ritela”. Samfala impoten rul we
olgeta ona blong ol stoa we oli salem ol
handikraft oli mas save hemi long saed blong
ol sel we eijen hemi mekem mo olgeta sel i go
long olgeta turis.

Olgeta ejen

Sipos yu setemap wan stoa o wan koperetiv
mo hemi stap salem olgeta handikraft long
bihav blong yu, bambae yu nao yu ona blong
olgeta guds ia go kasem taem we yu salem
olgeta mo i gat tu difren kaen transaksen long
ples ia:

e Yu mas kavremap VAT long olgeta sel
blong ol guds blong yu. Sipos totol sel
blong yu (hemia i minim tu olgeta we stoa
o koperetiv hemi salem olsem eijen blong
yu) hemi ova long 4 milian vatu long wan
yia, yu mas rejista long saed blong VAT.

e Stoa o koperetiv hemi mas kavremap VAT
long totol komisen o fi we hemi kasem
taem hemi salem olgeta guds mo hemi nid
blong wokemaot nomo olgeta komisen
blong faenemaot sipos hemi kasem 4
milian Vatu limit ia o no.

Be long narasaed, sipos stoa hemi pemaot
olgeta guds ia, yu mas mekem stoa i pem
wetem VAT sipos yu rejista. Afta long hemia
yu mas pruvum VAT ia i go long VAT Ofis
mo stoa hemi save kleim from wan kredit long
semak amaon ia. Be stoa hemi save jajem
VAT long olgeta guds ia taem hemi wantem
salem bakegen long wan kastoma. Long tufala
kes ia totol sel blong olgeta guds ia i mas stap
insaed long kalkuleisen blong faenemaot sipos
yu kasem 4 milian Vatu limit ia o no.

Olgeta sel i go long ol turis

I no gat eni spesel rul blong VAT we i aplae
long olgeta turis we oli stap pem ol guds
insaed long Vanuatu. Be sapos wan turis i pem
sam guds long wan diuti fri stoa we Dipatment
blong Kastoms i appruvum, VAT bai oli jajem
long wan reit blong siro pesen o nil. Hemia

from ol guds ia oli olsem ol ekspot guds. Be
wan stoa we i stap postem olgeta guds i go
ovasi blong wan turis o wan man we i stap liv
long Vanuatu mo i wantem sendem sam
presen i go ovasi hemi save aplae i kam long
Dipatmen blong Kastoms mo Takis blong
ekspotem olgeta guds ia. Bambae Dipatmen
hemi listim olgeta guds ia olsem ol ekspot mo
bambae hemi jajem VAT long zero reit be i no
long 12.5%. Eni mane we yu spendem long
saed blong VAT blong pem ol materiel we yu
yusum blong mekem olgeta guds ia yu save
kleim from olsem wan kredit insaed long VAT
riten blong yu.

Olgeta kontrak blong sevis o leba nomo

VAT hemi olsem wan takis long mane we
yumi spendem. Sipos hemia hemi kavremap
pejes blong olgeta guds, bambae hemi no
hadwok blong yumi save faenemaot stret
olgeta guds ia mo putum takis long ol sel
praes.

VAT hemi kavremap evri kaen sevis tu be
from se yumi no save luk wetem ae, olgeta
transaksen mo valiu blong olgeta i no klia gud
olsem we yumi save luk long sel blong olgeta
guds.

Hemi save hapen se yu stap salem leba blong
yu nomo olsem wan daerek sevis i go long
pablik (eksampol wan man we i stap mekem
wan pleple long rod blong pablik i luk) o i go
long wan ejensi (eksampol wan man we i save
singsing we 1 saenem kontrak wetem rikoding
studio). Situeisen long ples ia hemi semak
long saed blong VAT olsem we bambae yu
feisem sipos yu stap prodiusim olgeta guds we
yumi save luk wetem ae. Sipos yu wan man
we yu rejista long saed blong VAT bambae yu
nid blong pruvum VAT we i kamaot long eni
samting we yu kolektem long rod o blong
kontrak praes blong yu i go long VAT Ofis.
Sipos kontrak blong yu hemi blong 100,000
Vatu bambae VAT blong hem i kasem 12,500
Vatu mekem se faenal praes blong yu we i gat
VAT insaed hemi 112,500 Vatu. Hemia i
minim se VAT we bambae i kamaot long
praes ia hemi 1/9. Wan isi wei blong
faenemaot takis long eni praes hemi blong
divaedem totol praes long 9. Semak rul hemi
aplae long sel blong olgeta guds be hemia
nomo se wan pat blong aotput blong yu hemi
leba.

Sipos yu stap wok tru long wan eijen, eijen ia
bambae i jasem yu VAT long komisen blong
hem sipos eijen ia hemi rejista tu long saed
blong VAT. Yu save kleim from wan kredit
long VAT ia sipos yu tu yu rejista long saed
blong VAT.

Musik konset mo thieta pleple blong ol
profesonal

VAT bambae hemi aplac mo bambae yu mas
pem i go long VAT Ofis 1/9 blong totol sel
blong olgeta tikit. Be bambae yu save askem
wan kredit blong VAT long olgeta pejes ia
long period we oli bin tekemples long hem.
Wan lokol kampani we hemi prodiusim wan
pefomens (pleple) mo hemi spendem plante
taem blong praktis mo blong prodiusim pleple
ia bambae yumi save tekem se hemi stap
mekem wan taksebol aktiviti mo bambae VAT
hemi aplae long ples ia sipos totol mane we
hemi winim long ol sel blong ol tikit hemi
bitim 4 milian Vatu long wan yia.

Hemi save hapen tu se olgeta bigfala thieta
pleple bambae oli karem mani blong ranem
olgeta pleple ia long ol narafala ples be i no
long ol sel blong tikit nomo, eksampol:

¢ Grant we i kam long Gavman

Olgeta dipatmen blong Gavman oli mas
rejista long saed blong VAT mo pem
olgeta thieta kampani blong mekem se oli
save putumaot olgeta pleple blong olgeta
blong pablik i luk. Hemia i tru se oli stap
long “pem olgeta sevis” long olgeta thieta
kampani ia. Bambae hemia i mekem se i
mas gat VAT insaed long grant ia ;
kampani i mas pruvum i go long VAT
Ofis se 1/9 blong grant hemi olsem VAT
long ol sel/inkam (aotput takis), Gavman
dipatmen bambae hemi mas kleim from
wan kredit long sem amaon olsem VAT
we oli pem long ol pejes/ekspenses (input
takis). Bambae kampani ia i mas givim
wan takis invois long dipatmen ia blong
hemi olsem pruv blong transaksen ia.

e Sponsa

Eni mane we i kamaot long saed blong
sponsa hemi semak nomo olsem ol grant
we Gavman i stap givim mo bambae i mas
gat VAT long hem. Sponsa ia hemi stap
pem wan kaen sevis, olsem advataesem
wan prodak. I mas gat VAT insaed long
sponsa mane ia, thieta kampani hemi mas
pem i go long VAT Ofis 1/9 blong sponsa
mane ia , sponsa bambae hemi save kleim
from wan kredit long sem amaon ia; mo
thieta kampani i mas givim wan takis
invois i go long sponsa blong hemi olsem
pruv blong transaksen ia.

F Blong moa infomeisen o help

Sipos yu wantem kasem moa help long saed
blong ranem olgeta administreisen wok blong
VAT insaed long bisnis blong yu, yu save
kontaktem VAT Ofis insaed long Dipatmen
blong Kastoms mo Inlan Reveniu. Bambae oli
glad oltaem blong helpem yu.

